
TEKS UCAPAN MAJLIS PERASMIAN LAMAN ILMU DAN 
MAJLIS PELUNCURAN HARI KEBANGSAAN SMK PERNU 
@ PerSeS

Bismillahirrahmanirrahim.
Assalamualaikum warahmatullahi wabarakatuh dan salam 
sejahtera,
Salam Malaysia MADANI,
Salam Melakaku Maju Jaya Rakyat Bahagia Menggamit Dunia,
Bijak Laksana Tuah, Berani Laksana Jebat,
Melaka Sayang Rakyat.

Yang Berusaha Puan Hajah Zoliana binti Beran,
Pengetua SMK Pernu

Yang Berusaha Puan Hajah Aleinnah binti Ali, 
Guru Penolong Kanan Pentadbiran

Yang Berusaha Puan Norzamah binti Khairuddin,
Guru Penolong Kanan Hal Ehwal Murid

Yang Berusaha Tuan Haji Azuddin bin Sena Pon, 
Guru Penolong Kanan Kokurikulum

Yang Berusaha Puan Hasniza binti Mohamedon, 
Guru Penolong Kanan Pendidikan Khas

Barisan pensyarah dan pegawai kanan Politeknik Merlimau 
Melaka,
Barisan Guru Kanan Mata Pelajaran, 
Barisan guru-guru,
Seterusnya, murid-murid yang dikasihi sekalian.



Alhamdulillah, setinggi-tinggi kesyukuran kita panjatkan ke 
hadrat Allah SWT kerana dengan limpah kurnia-Nya, kita dapat 
berhimpun pada hari yang penuh bermakna ini
bagi menyempurnakan Majlis Perasmian Laman Ilmu dan 
Peluncuran Hari Kebangsaan Peringkat SMK Pernu.

Hari ini merupakan detik istimewa buat warga SMK Pernu 
kerana kita berada di dalam majlis 2 dalam 1 iaitu
merasmikan Laman Ilmu dan bersekali dengan Peluncuran 
Hari Kebangsaan.

Istimewanya, di Politeknik Merlimau Melaka sendiri kita 
mempunyai Laman Ilmu, dihasilkan oleh usaha dan keringat 
para pelajar Jabatan Kejuruteraan Awam kita menerusi inisiatif 
TVET On Campus.

Sebelum adanya Laman Ilmu ini, kita kekurangan lokasi 
strategik untuk mengambil gambar dengan props dan latar 
belakang yang menarik.

Jadi TVET On Campus ini, secara ringkasnya adalah ruang 
untuk para pelajar PMM menjadikan kampus sebagai ruang 
pembelajaran sebenar,  dalam masa yang sama mereka 
memberi sumbangan kepada pembangunan kampus. 

Dan sebenarnya banyak lagi ruang-ruang TVET On Campus 
yang telah kita berikan kepada pelajar, antaranya landskap di 
pintu masuk Politeknik Merlimau Melaka, mercu KARSA 
K.I.T.A, penghasilan mural di bangunan, dan banyak lagi jika 
hendak diceritakan di sini.

Ada waktu dan peluang nanti, saya dengan berbesar hati 
menjemput semua guru-guru dan para pelajar, datanglah ke 



Politeknik Merlimau Melaka. Banyak yang boleh kita kongsikan 
dan belajar antara satu sama lain, insyaAllah.

Berbalik kepada Laman Ilmu @ PerSeS ini, projek ini amat 
bermakna kerana terhasil melalui kerjasama dua hala antata 
SMK Pernu dengan Politeknik Merlimau Melaka, dengan kerja-
kerja awalan oleh pelajar Kejuruteraan Awam dan senibina 
diselia oleh barisan pensyarah Jabatan Kejuruteraan Awam 
dan kakitangan Unit Pembangunan dan Selenggara.

Setinggi-tinggi penghargaan dan terima kasih saya ucapkan
kepada semua yang telah menjayakannya.

Selaras dengan identiti “Adab Dahulu, Baru Ilmu”, saya 
menyeru murid-murid agar
menuntut ilmu dengan penuh adab, membina keyakinan diri 
dan sentiasa menghormati guru
serta rakan. Inilah nilai yang selari dengan pembentukan 
akhlak, selaras dengan prinsip Malaysia MADANI dalam erti 
kata membina tamadun dalam diri modal insan.  

Para pelajar yang dikasihi sekalian,

69 tahun dulu, nenek moyang kita berjuang dengan kudrat 
mereka mempertahankan tanah air ini. Hari ini, kemerdekaan 
yang kita kecapi inilah hasil daripada perjuangan darah dan 
keringat generasi terdahulu. 

Hari ini, kemerdekaan ini adalah amanah yang wajib kita 
pelihara dan pertahankan. Untuk kita kita isi jiwa-jiwa kita 
dengan ilmu, perpaduan, disiplin, integriti dan kecintaan 
kepada negara.
 



Di era AI (Artificial Intelligence) ini, saya yakin semua mesti 
pernah mencuba dan saya tidak terkejut kalau ada yang telah 
mahir pun menggunakan AI ini.

Cuma nasihat saya, seimbangkan AI dengan HI (Human 
Intelligence). Jadikan AI itu panduan sahaja, jangan 
berpaksikan kepada AI semata-mata. 

Selaras dengan tema kemerdekaan tahun ini, “Malaysia 
MADANI: Kesejahteraan Dinikmati”, marilah kita menghargai 
kesejahteraan yang dikecapi dengan memelihara perpaduan, 
saling menghormati dan berusaha menjadi generasi yang 
mampu menyumbang kepada kemajuan negara.

Saya percaya, dengan semangat kebersamaan seluruh warga 
SMK Pernu, kita mampu melahirkan generasi yang cemerlang, 
beradab, berkeyakinan dan berjiwa patriotik.

Akhir kata, sekali lagi saya merakamkan penghargaan kepada 
pihak SMK Pernu, Politeknik Merlimau Melaka serta semua 
jawatankuasa dan semua pihak yang telah menyumbang 
kepada kejayaan projek ini. 

Semoga Laman Ilmu ini terus menjadi lambang kecemerlangan 
ilmu, pembentukan sahsiah dan kegemilangan masa hadapan 
warga SMK Pernu.

Dengan lafaz Bismillahirrahmanirrahim, saya dengan 
sukacitanya merasmikan: LAMAN ILMU @ PERSES DAN 
MAJLIS PELUNCURAN HARI KEBANGSAAN PERINGKAT 
SMK PERNU BAGI TAHUN 2026



Sekian, wabillahi taufik walhidayah. Assalamualaikum 
warahmatullahi wabarakatuh.


